
					ఈ పుట అచ్చుదిద్దబడ్డది

వెడలె రథంబులు వెడలె నేనుఁగులు - వెడలె గుఱ్ఱంబులు వెడలెఁ గాల్బలము;

పుండరీకంబుల బొలుపారువారు - పుండరీకాక్షులఁ బొలుపారువారు

పుండరీకచ్ఛాయఁ బొలుపారువారు - పుండరీకోన్నతిఁ బొలుపారువారు

నప్పు డుగ్రతఁ జతురంగసైన్యముల - నొప్పిరి దానవు లుగ్రాసనముల

నార్పులు బొబ్బలు నతులఘోషములు - దర్పితసింహనాదస్ఫురణములు

నేమీరవంబులు నిస్సాణరవము - రామణీయకము లుగ్రంబులై యమర

భాసురధవళాతపత్ర మొప్పార - నాసుధాకరుతోడి యాకాశ మనఁగఁ

గమలలోచనములు గ్రాల నందందఁ - బ్రమదాజనము చామరంబులు వీవ4590

బహుభూషణప్రభాపటలంబు వెలుఁగ - సహజవైభవమహోజ్జ్వలుఁ డింద్రజిత్తు

చనుదెంచి రణమహీస్థలమున నిలిచి - ఘనభుజుం డత్యంతకౌతూహలమున

రక్తవస్త్రంబుల రక్తమాల్యముల - రక్తగంధంబుల రాజితుం డగుచు

వరమంత్రముల హుతవహుఁ బ్రతిష్ఠించి - శరములు తోమరచయములు వరుసఁ

బరిధులుగాఁ జేసి పలుస్రుక్స్రువములు - కర మర్థి లోహముల్ గా సంఘటించి

తనలోని నిష్ఠ యుదాత్తమై యొప్ప - దనుజేంద్రతనయుఁ డథర్వణోక్తముగఁ

దగ నెయ్యి లాజలు దాడిసమిధలు - నొగి వేడ్క వేల్చుచు హోమాంతవేళఁ

గడిఁది కృష్ణచ్ఛాగకంఠర క్తంబు - నడరెడువహ్నిఁ బూర్ణాహుతి వేల్వ

ననలుండు పొడసూపి హవ్యముల్ గొనియె - ననలునికరుణ బ్రహ్మాస్త్రంబు రథము

ధనువును గవచంబుఁ దద్దయుఁ బ్రీతిఁ - గొని యార్చుటయును దిక్కులు పెల్లగిల్ల
4600

దానవుం డర్కేందుతారకాసమితి - తో నభం బగులంగ దుర్దాంతుఁ డగుచు

రథరథ్యకేతుసారథులతో నెగసి - ప్రథితవేగమున నంబరవీథి డాఁగి

యగణితబలసత్త్వుఁడై యొప్పఁ బలికెఁ - దగియెడుబుద్ధిగాఁ దనసేనతోడఁ

"దరలక నిలిచి యుద్ధము సేయుచుండుఁ - డురక యే నిదె దివినుండి ఘోరముగ

రణ మొనరించి యారామలక్ష్మణుల - గణుతింప కెంత వేగమె చంపువాఁడ”

ననిన నుత్సాహవాక్యము విని పేర్చి - దనుజులు సేనావితానంబుతోడఁ

దరుచరసేనలు దరియంగఁ జొచ్చి - బరవసంబునఁ బెక్కుభంగులఁ బోర

నాదివినుండి దివ్యాస్త్రంబు లేయ - నాదానవునిదెస కగచరు లెగసి

యగములు వైవంగ నవి ద్రుంచి గుండె - లగలించి పెక్కండ్ర నవనిపైఁ గూల్చి

వేగంబె యొక్కొక్కవిషమబాణమున - నేగురఁ దొమ్మండ్ర నేడ్గుర నేసె;
4610

మఱియును గడిమిమై మర్కటేశ్వరులు - నెఱసిన గిరి ధరణీజంబు లెత్తి

యాయింద్రజిత్తుపై నడరింప నతఁడు - సాయకంబుల వానిఁ జతురుఁడై త్రుంచి

పదియు నెన్మిది తీవ్రబాణంబు లేసె - మద మెల్లఁ జెడ గంధమాదనుఁ గడిమి

దీపింప నలుఁ దొమ్మిదిట రూపు మాపె - నేపార మైందుని నేడింట నొంచెఁ;

"https://te.wikisource.org/w/index.php?title=పుట:Ranganatha_Ramayanamu.pdf/432&oldid=432007" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 19 ఫిబ్రవరి 2024న 23:28కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

